Леў Юр'евіч Гарошка — рэлігійны дзеяч і літаратар.
Да 95-годдзя з дня нараджэння.
"...постаць высокая, танклявая, з кустом сівой барады, з носам шырокім арліным, з вачамі чорнымі, гаручымі, упартымі. Помнім ягоныя энергічную, імклівую паходку, французcкі берэт на галаве... Пазнаеш яго здалёк. Быў ён заўсёды заняты, заўсёды спяшаўся, а калі і прысеў, то хутка выймаў з кішэні неадступны свой спадарожнік блакнот і натаваў…" – вось такім успамінае біскуп Ч.Сіповіч Льва Гарошку, архімандрыта, актыўнага рэлігійнага і грамадскага дзеяча, арганізатара беларускага друку за мяжой, пісьменніка і выдаўца, якому споўнілася бы сёлета 95 гадоў.
Нарадзіўся 26 лютага 1911 года ў в. Трашчычы, Навагрудскага павета (сёння Карэліцкі раён), у сям'і ветэрынара, які добра арыентаваўся ў біялогіі, медыцыне, батаніцы і, нават, філасофіі. Вучыўся ў Наваградскай беларускай гімназіі, у якой і заклаўся падмурак яго беларускасці.
У 1931 Леў Юр’евіч паспяхова здаў выпускныя экзамены і, пры дапамозе дырэктара гімназіі Яна Цеханоўскага і дырэктара Беларускага музея ў Вільні Антона Луцкевіча, паступіў ў Львоўскую Грэка-Рымскую Акадэмію. Дзякуючы сваей працавітасці і мэтанакіраванасці стаў лепшым вучнем.
17 кастрычніка 1937 года з благаслаўлення мітрапаліта Андрэя Шэпціцкага і ў яго прысутнасці Леў Гарошка быў рукапаложаны ў святары біскупам Мікітам Будкам у прыватнай капліцы мітрапаліта ў Львове. Пачаўся самы складаны і самы плённы перыяд яго жыцця.
У час, калі зачыняліся беларускія школы, забараняліся беларускамоўныя выданні, Л. Гарошка праводзіў службы на беларускай мове, пакуль у 1939 годзе не быў выселены загадам навагрудскага ваяводы А. Сакалоўскага з так званай межавай паласы.
Пасля ўз'яднання Беларусі святар пераехаў ў Баранавічы, дзе працаваў выкладчыкам беларускай мовы ў гандлёвай і медыцынскай школах. Восенню 1940 г. ва ўмовах падполля Леў Гарошка стаў намеснікам першага грэка-каталіцкага Экзарха Беларусі.
У час нямецкай акупацыі працаваў настаўнікам: выкладаў на настаўніцкіх курсах у школах, рэдагаваў газетныя тэксты у Баранавічах. У 1943 годзе да школы дайшлі чуткі, што будзе адбывацца масавы вываз моладзі ў Германію. Рызыкуючы сваім жыццём, ен папярэдзіў вучняў, якія некалькі дзён не з'яўляліся на заняткі.
У канцы вайны з хваляй беларускай эміграцыі пераехаў ў Берлін, а пасля ў Мюнхен, дзе арганізаваў беларускае душпастырства 3 1946 года ўзначальвае беларускую місію ў Францыі.
У эміграцыі пачалася яго выдавецкая дзейнасць. У 1946 годзе Леў Гарошка выдаў ў Рыме малітоўнік "Божым шляхам". 3 1947 г. пачаў выдаваць часопіс "Божым шляхам" і да 1957 г. з'яўляўся яго рэдактарам.
У 1959 г. ўступіў ў Ордэн айцоў Марыянаў і праз год быў прызначаны рэктарам Беларускай Каталіцкай місіі ў Велікабрьгганіі. Праз два гады стаў адным з арганізатараў і кіраўніком беларускай школы ім. Кірылы Тураўскага ў Лондане.
У 1965 г. атрымаў сан Архімандрыта.

З 1970 па 1977 гг. Леў Гарошка кіраваў беларускай секцыяй радыё ў Ватыкане. Ён быў вядомы сярод беларускай эміграцыі, з якой меў цесныя кантакты. Апрача сваей беларускай мовы ведаў украінскую, польскую, рускую, без цяжкасцей чытаў і гаварыў па-нямецку, італьянску. Вучыў грэчаскую і яўрэйскую мовы.
Многія называлі яго "беларускім эныклапедыстам". З-пад яго пяра выйшлі дзесяткі кніг і навуковых прац у самых розных галінах, сярод якіх філасофска-тэалагічная кніга "Душа" (Парыж, 1948 г.), прыродазнаўчая - "Паходжанне чалавека ў святле сучасных фактаў" (Парыж, 1948 г.). Ён склаў грэчаска-лацінска-царкоўнаславянска-слоўнік рэлігійных тэрмінаў. Падрыхтаваў да друку першы том прыказак і прымавак.
Леў Гарошка быў знаным бібліяфілам і сабраў велізарную колькасць кніг, якая стала асновай беларускай бібліятэкі імя Ф.Скарыны ў Лондане. А кнігі ён пачаў збіраць яшчэ вучнем Беларускай Наваградскай гімназіі. Нават у доме яго бацькі ўжо была бібліятэчка беларускіх кніг і часопісаў.
Памёр Л Гарошка 28.VІІ. 1977 г. у шпіталі ў Парыжы пасля няўдалай аперацыі на ныркі. Пахаваны на могілках св. Панкрація ў Лондане. Айцец Леў Гарошка быў уніятам і справе адраджэння грэка-каталіцкай царквы прысвяціў усё сваё жыццё.
У асобе айца Льва Гарошкі гарманічна аб'ядноўваліся рысы шчырага чалавека, добрага святара і беларускага патрыёта.

